
Tilnefningar til Íslensku tónlistarverðlaunanna 2018  
Opinn flokkur / Þjóðlagatónlist / Leikhús- og kvikmyndatónlist 
 
 
PLATA ÁRSINS - ÞJÓÐLAGATÓNLIST 
 

Ylja - Dætur 

Gömlu íslensku þjóðlögin lifna við í nýjum útsetningum þeirra Gígju, Bjarteyjar og 
Guðmundar Óskars. Tónlistarflutningur allur, umgjörð og hljóðvinnsla er til 
fyrirmyndar. 

  

Ásgeir Ásgeirsson - Travelling Through Cultures 

Gítarleikarinn Ásgeir Ásgeirsson sendir hér frá sér aðra plötu hvar hann sameinar tvo 
ólíka menningarheima. Íslensku þjóðlögin fá hér enn ævintýralegri blæ þar sem 
hljómur Austurlanda litar lögin sínum einkennandi litum. Sigríður Thorlacius gefur 
tónlistinni svo aukinn slagkraft og útkoman verður bæði frumleg, vönduð og 
skemmtileg. 

  

Umbra - Sólhvörf  
Á Sólhvörfum tekur Umbra hlustandann í heillandi ferðalag þar sem tónlist tengd 
dimmum vetrardögum er í forgrunni. Lögin eru sum hver vel þekkt en önnur minna, 
en eiga það sameiginlegt að vera framúrskarandi útsett og flutt af þessum frábæra 
hópi tónlistarkvenna. Virkilega vönduð plata.  

  

Umbra - Úr myrkrinu 

Dularfullur og seiðandi hljóðheimur íslensks og miðevrópsks tónlistararfs miðalda. Út 
úr myrkrinu og inn í ljós birtist okkur hinn heillandi heimur fjölröddunar fyrri alda í 
fegurð og frumleika sem á erindi við nútímann. 

  

Teitur Magnússon - Orna 

Frumleg og ögrandi plata og alls ekki hefðbundin þjóðlagaplata. Fer þvert á mörk og 
mæri, heldur þeim skrýtileika sem var að finna á 27 en er á yfirborðinu áhlýðileg, 
þjóðlagakennd poppplata þar sem allt er smávegis á skakk og skjön. 

PLATA ÁRSINS – LEIKHÚS OG KVIKMYNDATÓNLIST 
  

Atli Örvarsson - Lói, þú flýgur aldrei einn 

Lói - þú flýgur aldrei einn er afar vel heppnað tónverk við söguna um Lóa litla sem er 
að læra að bjarga sér úti í hinum harða heimi. Tónlistin er lituð af tilfinningum Lóa litla 
og er allur skalinn túlkaður af mikilli næmni og fagmennsku Atla Örvarssonar.    

  

Davíð Þór Jónsson - Kona fer í stríð 

Tónlistin við mynd Benedikts Erlingssonar, Kona fer í stríð, gegnir óvanalega ríku 
hlutverki því hún er algerlega órofa hluti af myndmáli hennar. Tríóið sem hana flytur, 
með höfundinn Davíð Þór Jónsson í fararbroddi, er nokkurs konar framlenging á 
sjálfri aðalsögupersónu kvikmyndarinnar. Tónlistin og kvikmyndin mynda því órofa 
heild.   

  

Gyða Valtýsdóttir - Mihkel  
Um er að ræða fyrstu kvikmyndatónlistina í fullri lengd sem Gyða Valtýsdóttir vinnur, 
en Mihkel/Undir halastjörnu er kvikmynd eftir Ara Alexander Ergis Magnússon. 
Flæðið er dularfullt, ljóðrænt og seiðandi og ber höfundinum fagurt vitni.  
 
 

Veigar Margeirsson - Efi, dæmisaga 

Áhrifamikil tónlist Veigars í leikverkinu Efa, dæmisögu, skipar stóran sess í 
sýningunni en þetta er fyrsta verkefni Veigars fyrir Þjóðleikhúsið. Ljóðræn og falleg 
tónlist, í senn látlaus og tregafull.  

  

Jóhann Jóhannsson - Mandy  
Síðasta höfundarverk Jóhanns Jóhannssonar. Stórbrotið tónverk þar sem 
teknótragískar melódíur togast á við hið ljóðræna.  

PLATA ÁRSINS - OPINN FLOKKUR 
 
Sunna Friðjóns - Enclose 

Afar frambærilegt verk frá þessari lítt þekktu tónlistarkonu. Dreymin popplög og 
knýjandi kammerstykki mynda görótta blöndu sakleysis og einhvers óræðara og 
hættulegra. Sóley hin íslenska og Agnes Obel hin danska eru á meðal merkjanlegra 
áhrifavalda.  

  

Maximús Músíkús og Sinfóníuhljómsveit Íslands - Maximús fer á fjöll  
Maxímús Músíkús Hallfríðar Ólafsdóttur heldur áfram að heilla heimsbyggðina. Að 
þessu sinni fer Maxímús á fjöll og hrifning hans á íslenskri náttúru skilar sér í tónum 
og takti. Glaðlegt og leikandi tónverk sem hrífur alla, jafnt unga sem aldna.  

Gyða Valtýsdóttir - Evolution   
Gyða Valtýsdóttir sýnir gríðarlega sterk höfundareinkenni á fyrstu sólóplötu sinni með 
frumsömdu efni. Strengir læðast um og rafhljóð sindra og humma undir og yfir. 
Þversögn einkennir plötuna, hún er kraftmikil og sannfærandi, en um leið 
viðkvæmnisleg og blíð. Söngrödd Gyðu er notuð á áhrifaríka vegu og sellóleikur 
hennar, í senn skapandi og persónulegur, setur mark sitt á alla framvindu.  

  

Hekla - Á  
Þeramínið hefur lengi verið dularfullur förunautur dægurtónlistarinnar, gægist 
óforvarandis inn í tónlist poppara eins og The Beach Boys eða rokkara eins og 
Pixies. Hekla (Magnúsdóttir) hefur nýtt þetta hljóðfæri í tónsköpun sinni sem er í 
fullum blóma á þessari þriðju plötu hennar. Tónlistin er seiðandi, surgandi og 
naumhyggjuleg og ógn leynist við hverja þúfu. Melankólía og viss helgi rennur fallega 
um plötuna og það algerlega áreynslulaust. 

 
Kjass - Rætur 

Nærgætin og umlykjandi tónlistin er í djassbúning en íslensk þjóðlög til grundvallar, 
sem Fanney Kristjáns Snjólaugardóttir syngur á sama hátt. Þagnir eru notaðar á 
áhrifaríkan hátt, gítarstrokurnar koma eftir tveggja sekúndna bið, píanósláttur 
varlegur og mjúkur og upptaka innileg, þar sem maður heyrir skrjáfið þegar 
tónlistarmennirnir færa sig til í sætunum. 

 
 
	  



4	
	

 
 

LAG ÁRSINS/TÓNVERK ÁRSINS Í OPNUM FLOKKI  
 
Snorri Hallgrímsson - I Know You´ll Follow 

Hægstreym og falleg smíð af fyrstu plötu Snorra, hinni stórgóðu Orbit. Strengir og 
þekkileg rafhljóð bítast á en yfir tónar tær falsetturödd Snorra og kórónar þannig 
verkið.  

  

Arnór Dan - Stone By Stone  

Falsettufurstinn Arnór Dan fetar nýjar brautir. Sjaldan hefur fegurð og framúrstefna 
fengið sín betur notið en í þessari firnagóðu smíð.  
  

Gyða Valtýsdóttir – Moonchild 

Einstakt rökkurpopp úr ranni Gyðu Valtýsdóttur, hvar ómstríðir strengir og söngrödd 
Gyðu - sem virðist spretta fram úr óræðum handanheimi - byggja undir stemningu 
sem er ekkert minna en himnesk.  
  

Veigar Margeirsson - Efi 
Hugljúf tónsmíð leidd áfram af tregaþrunginni spennu. Undurfalleg laglínan, studd af 
mystískum hljómum og hljóðheimi strengjahljóðfæra, dregur upp tregablandnar 
myndir í hugskotssjónum þess er á hlýðir.  

  

JFDR - Gravity  

Jófríður Ákadóttir heldur áfram að heilla tónlistarunnendur hér sem erlendis með vel 
til fundnu tilraunapoppi sínu. Gravity, sem var gefið út á súkkulaðistöng, kitlar 
bragðlauka tónvísra svo um munar. 

PLÖTUUMSLAG ÁRSINS - ÞVERT Á FLOKKA 
 
The Vintage Caravan - Gateways  

Ljósmyndun/ljósmyndavinnsla/listræn stjórn - Julian Haas 

Umbrot og hönnun - Jón Ingi Stefánsson 

Umslag er bæði súrt og sækadelískt, með sterkum og hrópandi litum. Tónar 

fullkomlega við innihaldið, sem er rokk undir sterkum áhrifum frá áttunda áratugnum. 

 

 

Jóel Pálsson - Dagar koma 

Hönnuður - Alli Metall 
Nostursamlegt umslag; grátóna og skarpt, sem vinnur á fallegan hátt með íslenska 

náttúru án þess að detta ofan í klisjur. Gróf áferð umslagsins, með saumuðum 

köntum, gefa því heimilislegan blæ. Gulrauður, áberandi punktur setur svo 

„punktinn“, glæsilega yfir i-ið. 

 

 

Jónas Sig - Milda hjartað 

Ljósmyndun - Bernhard Kristinn 

Hönnun - Ámundi Sigurðsson 

Sterk ljósmynd af andliti höfundar undirstrikar titil plötunnar og efniviðinn vel. Jónas 

er í senn mildur í fasi og einbeittur, nákvæmlega eins og djúpir textarnir sem fjalla um 

styrk kærleikans í viðsjárverðum samtímanum. 

 

 
Skálmöld - Sorgir 

Hönnun - Kristjan Lyngmo 

Sorgir er plata sem fjallar um ódæðisverk, drauga og forynjur. Einfalt en kraftmikið 

umslagið hnykkir smekklega á þeim hildarleikjum sem berast um tónrásirnar. 

 
 

Umbra - Sólhvörf 
Ljósmyndun - Lilja Birgisdóttir  
Hönnun - Inga Birgisdóttir 
Stílhreint umslag sem kallast fallega á við heiti plötunnar, Sólhvörf. Ljósbrot, skuggi 

og litir eru í fullu samræmi við sjálfa plötuna. 

 



6	
	

UPPTÖKUSTJÓRN ÁRSINS – ÞVERT Á FLOKKA 
 
Jónas Sig. - Milda hjartað  
Upptökustjórn: Ómar Guðjónsson  
 
Hljóðmynd Milda hjartans, skírskotar að sumu leyti til flauelsmýktar söngvaskálda 
áttunda áratugarins en tekur líka til hráleika og kynngikrafts, eins og heyra má í 
smellinum „Dansaðu“. Heildarhljómurinn er lífrænn og umlykjandi og heldur 
hlustandanum þægilega föngnum allt til enda.   
 
Ylja - Dætur  
Upptökustjórn: Guðmundur Óskar Guðmundsson 
 
Heildaráferð plötunnar Dætur er skýr, útsetningar hreinar og beinar og söngraddir 
Gígju og Bjarteyjar njóta sín afar vel. Hér má vel greina nýjan hljóm hjá Ylju og þarf 
engan að undra, enda töframaðurinn Guðmundur Óskar sem stýrir hönnun 
hljóðmyndarinnar. 
 
Víkingur Heiðar Ólafsson - Johann Sebastian Bach  
Upptökustjórn: Christopher Tarnow 
 
Fyrir mörgum er hið einkennandi gula merki Deutsche Grammophon merki um gæði 
og það á sannarlega við nýjustu plötu Víkings Heiðars. Framúrskarandi flutningi 
Víkings Heiðars eru gerð frábær skil í frábærri upptöku, þar sem píanóleikur Víkings 
Heiðars nýtur sín til fulls. 
  
Auður - Afsakanir 
Upptökustjórn: Auðunn Lúthersson, Addi 800, Glenn Schick. 
 
Afsakanir er afar vel unnin plata. Heillandi og seiðandi hljóðheimur sem grípur 
hlustandann við fyrsta tón. Afar heildrænt verk þar sem er vel hlúð að smáatriðum og 
stóru myndinni. 
 
John Grant - Love Is Magic 
Upptökustjórn: Ben Edwards 
 
Hljóðheimur John Grant á Love Is Magic fer með okkur í heilhring frá síðustu plötu. 
Gamalt diskó. Danstónlist og fönk ofan á seiðandi laglínur og texta John Grant 
blandast einkar vel og platan hljómar eins og flytjandinn hafi lengi gengið með 
hljóðheiminn í maganum. 
 
Valdimar - Sitt sýnist hverjum 
Upptökustjórn: Pétur Ben (upptökustjóri) Magnús Öder (hljóðblöndun) Alan 
Douches (hljómjöfnun) 
 
Lífrænt, krafmikið og fallegt er það sem kemur upp í huga þegar hlustað er á plötuna 
Sitt sýnist hverjum með hljómsveitinni Valdimar. Útsetningar og hljóðblöndun eru eins 
og best verður á kosið og er spilamennskan svo fumlaus að það er líkt platan sé 
tekin upp lifandi. Þó heyrir maður aukahljóð sem eru svo lystilega blönduð saman við 
hljóðheiminn. Afar heilsteypt og fersk plata. 


